
Annotatsiya: Mazkur maqolada tovar-moddiy zaxiralar auditini samarali tashkil qilish maqsadida bevosita tahliliy amallarni 
qo‘llash tartibi, tahliliy amallarni qo‘llashda foydalaniladigan koeffitsientlar tasnifi bo‘yicha tavsiyalar ishlab chiqilgan. 
Shuningdek, tovar-moddiy zaxiralar auditida inventarizatsiyani tashkil qilish va o‘tkazishda qo‘llaniladigan audit amallari 
hamda ularni qo‘llash ketma-ketligi yoritib berilgan.

Kalit soʻzlar: tovar-moddiy zaxiralar, diversifikatsiya, tahliliy amallar, og‘ishishlar tahlili, koeffitsientlar bo‘yicha tahlil, yalpi 
foyda marjasi, rentabellik koeffitsientlari, likvidlik koeffitsientlari, moliyaviy dastak koeffitsientlari, inventarizatsiya, audit 
amallari.
Abstract: This article develops recommendations for the effective application of analytical procedures in organizing the 
audit of inventories, including the classification of ratios used in analytical procedures. The study also outlines the audit 
procedures applied in organizing and conducting inventory counts, as well as the sequence in which these procedures 
are implemented.

Key words: inventories, diversification, analytical procedures, variance analysis, ratio analysis, gross profit margin, 
profitability ratios, liquidity ratios, financial leverage ratios, inventory count, audit procedures.
Аннотация: В данной статье разработаны рекомендации по эффективному применению аналитических процедур 
при организации аудита товарно-материальных запасов, включая классификацию коэффициентов, используемых 
в аналитических процедурах. Также раскрыты аудиторские процедуры, применяемые при организации и 
проведении инвентаризации, а также последовательность их выполнения.

Ключевые слова: товарно-материальные запасы, диверсификация, аналитические процедуры, анализ отклонений, 
коэффициентный анализ, валовая маржа прибыли, коэффициенты рентабельности, коэффициенты ликвидности, 
коэффициенты финансового рычага, инвентаризация, аудиторские процедуры.

K I R I S H
Iqtisodiyotni modernizatsiyalash sharoitida xo‘jalik faoliyati jarayonining yakuniy bosqichidan olinadigan 

tayyor mahsulotlarning tannarxidagi sarflangan xom ashyo va materiallarning ulushini imkon qadar sifatiga 
ta’sir qilmasdan optimallashtirish muhim ahamiyat kasb etadi. Chunki, talab va taklifdan kelib chiqqan holda 
tayyor mahsulotlarni ishlab chiqarishda sarflangan materiallarning qiymati tayyor mahsulotlarning xaridorgirlik 
darajasini belgilaydi. Mazkur xo‘jalik operatsiyalari hamda talablarni inobatga olgan holda, ishlab chiqarish 
jarayonini tashkil qilish chog‘ida sarflanayotgan moddiy resurslardan unumli foydalanish, ikkalamchi resurslarni 
keng jalb qilish maqsadga muvofiq.

Tovar-moddiy zaxiralar bilan bog‘liq operatsiyalarning to‘g‘ri rasmiylashtirilganligini hamda moliyaviy 
hisobotlarda haqqoniy aks ettirilganligini auditdan o‘tkazishda subyektga tegishli bo‘lgan tovar-moddiy 
zaxiralari, jumladan yo‘ldagi va qayta ishlashga berilgan, ishlanadigan, qayta ishlanadigan, ishlab chiqarish 
va boshqa xo‘jalik maqsadlari uchun ishlatiladigan mehnat buyumlari, xom-ashyo va materiallar, aylanma 
mablag‘larning tarkibiga kiritilgan mehnat buyumlarining tarkibi, miqdori, harakati, ularni tayyorlash, sotib olish, 
qayta baholash jarayonlari to‘g‘risidagi ma’lumotlarni umumlashtirishning tartib va qoidalarini ham birgalikda 
tekshirish ahamiyatlidir.

M A V Z U G A  O I D  A D A B I Y O T L A R  S H A R H I
Bizga ma’lumki, O‘zbekiston Respublikasida tovar-moddiy zaxiralarni buxgalteriya hisobida aks ettirish 

hamda ularni baholash tartibi O‘zbekiston Respublikasida “Tovar-moddiy zaxiralar” nomli 4-son buxgalteriya 
hisobi milliy standartiga asosan olib boriladi. Mazkur hisob standartiga 2-son “Ishlab chiqarish zaxiralari” nomli 
Buxgalteriya hisobining xalqaro standarti hamda tovar-moddiy zaxiralar hisobiga doir xalqaro hisob hujjatlari 
ilmiy-amaliy asos bo‘lib hisoblanadi.

C. Chandren va bir qator iqtisodchi olimlarning ta’kidlashicha, “Tovar-moddiy zaxiralar xarajat moddalarning 
muhim qismi hisoblanib, moliyaviy natijalarga sezilarli ta’sir etadi. Shu boisdan buxgalteriya balansida zaxiralar 
xususida ishonchli ma’lumotlar olish uchun auditning ilg‘or usullarini qo‘llash maqsadga muvofiqdir” [1].

Iqtisodchi olim K. Iovu ta’kidlashicha, “tovar-moddiy zaxiralar buxgalteriya balansida katta salmoqqa ega 
bo‘ladi. Shu bois tovar-moddiy zaxiralar auditi murakkab jarayon hisoblanadi hamda aynan tovar-moddiy 
zaxiralar bilan bog‘liq operatsiyalar firibgarlikka moyil bo‘lgani uchun auditorlik tekshiruvlarida tovar-moddiy 
zaxiralarning jismoniy holatini aniqlashga qaratish lozim” [2].

E. Gros hamda bir qator iqtisodchi olimlar fikricha, “tovar-moddiy zaxiralar auditida ko‘pgina usullar 
qo‘llaniladi. Biroq tovar-moddiy zaxiralar auditida eng samarali usul inventarizatsiya bo‘lib, mazkur jarayon 
bevosita auditorning ishtirokida o‘tkazilishi lozim” [3].

X. Vi, X. Vang va Yu. Yang kabi olimlar tovar-moddiy zaxiralar joriy aktivlarning eng muhim tarkibiy qismi 
hisoblanadi va auditorlik tekshiruvlarining asosiy obyekti sifatida auditorning xizmat haqini belgilashda asosiy 
omil hisoblanadi, deb ta’kidlagan [4].

Mahalliy olimlarimizdan biri B. O. Hamdamovning fikricha, “Moddiy javobgar shaxslar o‘zgarganda 
(shuningdek ular kasal bo‘lgan, ta’tilga chiqqan davrda) tovar-moddiy zaxiralar boshqa shaxs javobgarligiga 
o‘z vaqtida va to‘g‘ri belgilanganligi hamda bunda aniqlangan tafovutlar buxgalteriya hisobi schyotlarida aks 
ettirilganligi korxona buxgalteriyasida tekshirilishi zarur. Bu esa keyinchalik tovar-moddiy zaxiralar kamomadi 
aniqlanganda, moddiy javobgar shaxslar o‘zlarini oqlash uchun shu holatni asosiy sabab qilib ko‘rsatishlariga 
asos bo‘ladi” [5].

Yuqorida keltirib o‘tilgan mahalliy hamda xorijiy iqtisodchi olimlar tomonidan xo‘jalik yurituvchi subyektlarning 
tovar-moddiy zaxiralarini auditorlik tekshiruvdan o‘tkazishda tahliliy amallarni qo‘llash masalalariga to‘xtalib 
o‘tilmagan. Shu sababli, xo‘jalik yurituvchi subyektlarda tovar-moddiy zaxiralar auditini o‘tkazishda tahliliy 
amallarni qo‘llash bo‘yicha ilmiy-tadqiqot ishlarini olib borish dolzarb masalalardan biri hisoblanadi.

T A H L I L  V A  N A T I J A L A R
Bugungi kunda O‘zbekiston Respublikasida faoliyat yuritayotgan turli mulkchilik shaklidagi xo‘jalik 

yurituvchi subyektlarda tovar-moddiy zaxiralar hisobining yuritilishi bilan bog‘liq muomalalarning haqqoniy 
hamda to‘g‘riligini tekshirishda uchraydigan turli muhim buzib ko‘rsatish holatlarining oldini olish va aniqlashga 
qaratilgan audit amallarini qo‘llash muhim ahamiyat kasb etadi. Shu sababli, moliyaviy hisobot auditini tashkil 
qilishda moliyaviy hisobotlarda tovar-moddiy zaxiralar miqdorlarining shaffof yoritib berilganligini tekshirishda 
audit amallarining eng ko‘p qo‘llaniladigan usullaridan biri — tahliliy amallarni qo‘llash maqsadga muvofiqdir.

Tahliliy amallar xo‘jalik yurituvchi subyektlarning moliyaviy hisobotlarida mavjud tovar-moddiy zaxiralarni 
tekshirishda muhim rol o‘ynaydi. Aynan tovar-moddiy zaxiralar auditida tahliliy amallarni qo‘llash orqali 
auditorlar moliyaviy hisobotlardagi turli nomuvofiqliklarni hamda muhim buzib ko‘rsatish riski darajasi yuqori 
bo‘lgan moddalarning o‘z vaqtida aniqlanishini ta’minlashlari mumkin bo‘ladi. Xo‘jalik yurituvchi subyektlarning 
moliyaviy hisobotlarini auditorlik tekshiruvdan o‘tkazishda qo‘llaniladigan tahliliy amallar moliyaviy va nomoliyaviy 
ma’lumotlar o‘rtasidagi ishonchli munosabatlarni tahlil qilish orqali moliyaviy hisobotlardagi turli ma’lumotlarga 
baho berishni o‘z ichiga oladi.

Tovar-moddiy zaxiralarni auditdan o‘tkazish chog‘ida tahliliy amallarni qo‘llash auditorlik tekshiruvining 
samaradorligini oshirish uchun muhim ahamiyatga ega. Ushbu audit amallari auditorlarga mavjud muhim buzib 
ko‘rsatish risklarini, nomuvofiqliklarni va buzib ko‘rsatishlarni aniqlashga yordam beradi va shu bilan xo‘jalik 
yurituvchi subyektning tovar-moddiy zaxiralarini boshqarish amaliyotini yanada to‘liqroq tushunish imkonini 
beradi. Trend tahlili, koeffitsientlar tahlili, mantiqiy testlash orqali tahlil qilish, regressiya tahlili, benchmarking, 
og‘ishishlar tahlili va oldingi davrlar bilan joriy davr ma’lumotlarini taqqoslash kabi tahliliy amallarni qo‘llagan 
holda auditorlar tovar-moddiy zaxiralar qoldiqlarining moliyaviy hisobotlarda to‘g‘ri, to‘liq va haqqoniy taqdim 
etilishini ta’minlashga erishadilar.

Xo‘jalik yurituvchi subyektlarda tovar-moddiy zaxiralar auditini o‘tkazishdan oldin mazkur moliyaviy hisobot 
moddasining ichki nazorat tizimini o‘rganish hamda baholash muhimdir. Ichki nazorat tizimini o‘rganish hamda 
baholashning asosiy maqsadi — mazkur moliyaviy hisobot moddasida mavjud muhim buzib ko‘rsatish riski 
darajasini baholashdir. Muhim buzib ko‘rsatish riski darajasini baholashda esa tahliliy amallarni bevosita qo‘llash 

ahamiyatlidir. Shuningdek, tahliliy amallardan foydalanish xo‘jalik yurituvchi subyekt moliyaviy hisobotida 
auditorlar xabardor bo‘lmagan jihatlarni aniqlashi mumkin va audit amalining mohiyati, davomiyligi va hajmini 
belgilash uchun muhim buzib ko‘rsatishlar riskini baholashga yordam beradi.

Tahliliy amallarda qo‘llaniladigan koeffitsientlar tasnif jihatidan uch turga bo‘linadi (1-rasm).

1-jadval. Tahliliy amallarda qo‘llaniladigan koeffitsientlar tasnifi1

Koeffitsient guruhi Ko‘rsatkichlar

Rentabellik koeffitsientlari

- Jalb qilingan kapital rentabelligi 
- Sof foyda rentabelligi 
- Aktivlar aylanuvchanligi 
- Yalpi foyda marjasi

Likvidlik koeffitsientlari

- Joriy likvidlik 
- Mutlaq likvidlik 
- TMZlarni saqlash davri 
- Debitorlik qarzlarining aylanuvchanligi 
- Kreditorlik qarzlarining aylanuvchanligi

Moliyaviy richag koeffitsientlari - Qarz kapitali / Xususiy kapital 
- Foiz to‘lovlarini qoplash koeffitsienti

Xo‘jalik yurituvchi subyektlarning moliyaviy hisobotlarini auditorlik tekshiruvdan o‘tkazishda, xususan, 
tovar-moddiy zahiralar hisobini tekshirish chog‘ida yuqorida keltirilgan koeffitsientlar asosida tahliliy amallarni 
qo‘llash maqsadga muvofiqdir. Ushbu koeffitsientlarni to‘g‘ri va aniq hisoblash orqali moliyaviy hisobotlarda 
mavjud muhim buzib ko‘rsatish riski darajasini real va oqilona baholash imkoniyati yaratiladi.

Tovar-moddiy zahiralarni belgilangan ketma-ketlikda tekshirish auditorlik tekshiruvda mazkur modda 
bo‘yicha to‘g‘ri, ishonchli va asosli xulosalar shakllantirishga xizmat qiladi. Fikrimizcha, tovar-moddiy zahiralarni 
auditorlik tekshiruvdan o‘tkazishda har bir auditor uchun individual yondashuvni belgilab olish maqsadga muvofiq, 
chunki zahiralar bilan bog‘liq xo‘jalik operatsiyalari turli tarmoqlar va subyektlarda turlicha xususiyatlarga ega 
bo‘ladi.

Shuningdek, auditorlar uchun tovar-moddiy zahiralar miqdori va holatini tasdiqlashning eng muhim auditorlik 
dalillaridan biri — xo‘jalik yurituvchi subyektda o‘tkaziladigan inventarizatsiya jarayonidir. Inventarizatsiya 
tartib-qoidalarini to‘g‘ri va aniq qo‘llash muhim ahamiyat kasb etadi, chunki aynan ushbu jarayon zahiralar 
hamda tugallanmagan ishlab chiqarishning miqdori va holati to‘g‘risida boshqa vaqtda olish mumkin bo‘lmagan 
ishonchli dalillarni taqdim etadi.

Tovar-moddiy zahiralar auditida inventarizatsiyaning o‘tkazilishi, jumladan, ushbu jarayonda auditorning 
bevosita ishtirok etishi, auditor uchun risklarni baholash, rejalashtirilgan yondashuvni belgilash va amalga 
oshiriladigan maxsus tekshiruv amallarini aniqlashda muhim ahamiyat kasb etadi. Shu jihatdan, inventarizatsiya 
auditor tomonidan mohiyatiga ko‘ra nazorat testlash amali sifatida qaraladi va auditorlik dalillarining ishonch 
darajasini oshirishga xizmat qiladi.

X U L O S A  V A  T A K L I F L A R 
Tovar-moddiy zahiralar auditi moliyaviy hisobot auditining muhim qismlaridan biri ekanligini inobatga 

olgan holda aytish mumkinki, mazkur moliyaviy hisobot obyektini auditorlik tekshiruvdan o‘tkazishda tahliliy 
amallarni qo‘llash lozimdir. Shu sababli, tovar-moddiy zahiralar auditida tahliliy amallarni qo‘llash tartibi ishlab 
chiqildi. Mazkur tartib-qoidalarning to‘g‘ri va to‘liq bajarilishi natijasida xo‘jalik yurituvchi subyektning moliyaviy 
hisobotlarida mavjud muhim buzib ko‘rsatish riski darajasini adolatli va shaffof aniqlash imkoniyati yaratiladi.

Tovar-moddiy zahiralar auditida koeffitsientlar bo‘yicha tahliliy amallarni qo‘llash maqsadga muvofiqdir. 
Shu bois, moliyaviy hisobotning mazkur obyektini tekshirishda foydalaniladigan koeffitsientlarning tasnifi ishlab 
chiqildi. Mazkur tasnifga asoslanib tahliliy amallarni bevosita tovar-moddiy zahiralar auditida qo‘llash orqali 
audit riski darajasini aniqlash hamda uni maqbul darajaga kamaytirishga xizmat qiladi.

Xo‘jalik yurituvchi subyektlarning moliyaviy hisobotlarida tovar-moddiy zahiralar miqdorining to‘g‘riligi 
hamda buxgalteriya hisobining to‘g‘ri yuritilishini auditorlik tekshiruvdan o‘tkazish ketma-ketligini qo‘llash 
orqali tovar-moddiy zahiralar auditining samaradorligini oshirish mumkin. Bu esa tovar-moddiy zahiralar auditi 
natijalarini umumlashtirish va haqqoniy xulosalarni shakllantirishda muhim ahamiyat kasb etadi. Mazkur ketma-
ketlikni bajarish chog‘ida qo‘llaniladigan audit amallarida auditorning professional mulohazasi ham alohida 
ahamiyatga ega.

1	 Муаллиф томонидан ишлаб чиқилган.

Ma’lumki, tovar-moddiy zahiralar hisobida inventarizatsiya natijalarining to‘g‘ri aks ettirilganligi juda 
muhimdir. Shu sababli, auditorlik tekshiruvda tovar-moddiy zahiralarni inventarizatsiya qilish jarayonida 
auditorning ishtirokini ta’minlash hamda ushbu jarayonni tashkil etish va o‘tkazishda auditorlik amallarini 
qo‘llash orqali inventarizatsiyani oqilona va samarali o‘tkazish mumkin. Shuningdek, ushbu audit amallarini 
qo‘llash orqali tovar-moddiy zahiralar miqdori to‘g‘risida ishonchli auditorlik dalillarini to‘plash hamda holisona 
mustaqil auditorlik xulosasini shakllantirishga sezilarli ta’sir ko‘rsatadi.

